
Dacuort ei vegniu repartgiu
10 904 fegls sgulonts mel-

lens ellas casadas dalla Surselva.
Quels portan il tetel grass «Not-
ruf» e sco suttetel «Info-Merk-
blatt / Bezirk Surselva / Ausgabe
2006» cun la supplica da metter
quel en salv. Sut «clom d’agid e
fegl d’informaziun» spetga proba-
bel la pluralitad dallas lecturas e
dils lecturs ina buna survesta da
numeras impurtontas da telefon
percass ch’ins vegn en pitgiras e
basegna immediat agid. La SwA
SwissAnnoncen GmbH Box 505
Kirchberg BE ch’ins anfla la fin-
finala ad Utzenstorf sut in’autra
numera da telefon capescha den-
ton sut quei tierm enzatgei tut
auter. 

Sut il capetel survetschs d’ur-
genza anfl’ins las enconu-

schentas numeras da telefon 117,
118, 144, 145, 1414 e lu ina da
natel 079 700 70 70. Entochen
ussa hai jeu tertgau ch’ils veteri-

naris indigens sappien gidar tier
problems cun animals gronds en
Surselva ed ins stoppi buca cla-
mar il «Grosstier-Rettungsdienst
CH/FL®». Tenor igl internet
collaborescha quel fetg stretg cul-
la clinica da cavals dalla facultad
Vetsuisse dall’universitad da Tu-
ritg. Sin cu quel sa gidar ei la
vacca ni la caura probabel dagitg
carpada. Per la SwA SwissAnnon-
cen GmbH ei era il survetsch da
depannagi in survetsch d’agid
d’urgenza. Tenor il fegl sgulont
datti denton exact ina firma en
Surselva che sa runar naven autos
ed ei dat era mo exact ina firma
en Surselva che sa gidar vus en
cass da lingias d’aua ruttas. Au-
ters cass d’urgenza preveda il fegl
sgulont «clom d’agid» negins en
Surselva. 

Cu ins sa propi ni en ni ora
pli telefonesch’ins magari

all’administraziun communala.
Tenor il Fegl ufficial dalla Sursel-
va ein quei 40, tenor il fegl sgu-
lont dalla SwissAnnoncen

GmbH datti mo 16 vischnaun-
cas sur igl Uaul grond. E sch’ins
va silla pagina d’internet dalla
SwissAnnoncen GmbH ston ins
constatar che buca mo la Sursel-
va ei pigiurada massivamein,
mobein igl entir cantun Gri-
schun. Quel consista egl onn
2006 aunc dad 88 vischnauncas.
Aschia pon forsa ils adherents da
fusiuns da vischnauncas s’imagi-
nar il Grischun e la Surselva, en
realitad vegn ei a flessegiar aunc
in tschuat aua dil Rein giu avon
ch’igl ei aschi lunsch, sche in-
summa enzacu. Che la baselgia
ha difficultads d’occupar lur
pleivs ei enconuschent. Ch’ei
detti gia oz mo 5 plevons refor-
mai e mo 6 catolics vegn ins
gnanc da far crer ils nuncartents
nungir ils cartents sursilvans.
Aschi mal va ei tonaton aunc bu-
ca culla baselgia.

Dalla SwissAnnoncen GmbH
endriesch’ins denton era in

tschuat novitads dalla Surselva,
meglier getg caussas che jeu ha-

vess maina sminau ch’ei dessi in-
summa en ina regiun che ha piars
els onns vargai tontas plazzas da
lavur e tonta forza economica. Ins
anfla remiedis e cussegliaziuns per
malsognas e problems ch’ins sa
gnanc numnar per romontsch:
Carniosacral, Anti-Cellulite-Wi-
ckel, Touch for Health, Zilgrei,
Schüsslersalztherapie, Lymphdrai-
nage tenor dr. Vodder, Schälkur
tenor dr. Dainow, Reiki, Acryl-
und Gelmodellage, Dorn- und
Breusstherapie, Cranio-Sacral-
Therapie ni Magma-Mèches, per
numnar mo entginas da quellas
purschidas exquisitas. Tenor la
SwissAnnoncen GmbH ei schi-
zun l’astrologia in survetsch nizei-
vel. Dapi mellis onns datti zuar
l’astrologia, che quella seigi stada
enzacu da nez per enzatgi ed en-
zatgei ei per mei silmeins niev.
Snegar ch’enzatgei ch’ei da negin
nez seigi era da negin gudogn san
ins denton buca.

Tgi che crei ch’ei setracti ussa
tier la SwissAnnoncen

GmbH da Pestalozzi sa crer gest
aschi bein era en cardientschas
blauas. Con ch’ils inserents han
pagau en media per quater lingias
ha la plidadra da pressa dalla fir-
ma da reclama buca tradiu. En
media ein quei 140 francs. Ussa
sa mintg’ins calcular sez tgei fa-
tschenta ch’ils editurs han fatg
cun il fegl «clom d’agid». Pils me-
dems daners en La Quotidiana ni
el FUS havessen ils inserents con-
tonschiu 13 000 abonnents e
sch’ins va da quella anora che
mintga exemplar vegn legius da
mintgamai 2,5 persunas lu dat
quei circa 32 500 lecturs poten-
zials. Quei denton pér en quei
mument che Glion ei pli manei-
vel che Kirchberg.

P.s. Silla pagina d’internet dalla
SwissAnnoncen GmbH en-

driesch’ins aunc che la pagina da
casa seigi dapresent en elavura-
ziun. «Schauen Sie bitte ein an-
dermal vorbei». Jeu vegn en sca-
din cass a desister d’in clom
d’agid tiel «clom d’agid». 

■ COLUMNA

Agid pil «clom d’agid»

Tgi è Jon Durschei?
In misterius autur sursilvan ha scrit set crimis ed in roman

DA CLAUDIA CADRUVI / ANR

■ Dapi radund ventg onns datti in autur
che segna cun il pseudonim Jon Dur-
schei. Sut quest num èn cumparids otg
cudeschs – oravant tut crimis. Il «de-
tectiv» en ils crimis è in pader bene-
dictin da la claustra da Mustér. Il pader
ha num Ambrosius. «Jon Durschei viva en
la Surselva sco pur e scriptur. El è naschì il
1949 e vul restar anonim sco autur. El
guntgescha ils tschertgels litterars, cultive-
scha ses bain puril e scriva (sut in auter
pseudonim) da temp en temp poesias e
texts rumantschs.» Uschia preschenta la
chasa editura Orte l’autur Jon Durschei.
Orte ha edì set crimis da Durschei ed il ro-
man «Schattenberge». En ils crimis gioga
pader Ambrosius da la claustra da Mustér
la rolla principala. La chasa editura Orte na
vul per tut pretsch betg tradir tgi che quai
Jon Durschei è. Perquai è l’anr ida a la
tschertga.

«Existenzas dublas han tradiziun»
«Jau hai era gia gì enta maun cudeschs da
Jon Durschei», di Iso Camartin, l’anteriur
professer per litteratura rumantscha. Ma el
n’haja mai empruvà da chattar ora tgi ch’igl
è. «Sch’insatgi vul restar anonim, ston ins
respectar quai», di Camartin. I dettia ble-
ras raschuns per scriver sut in pseudonim,
p. ex sch’insatgi haja in’autra funcziun en
la societad e na veglia betg ch’ins identifi-

tgeschia el cun ses cudeschs. Existenzas du-
blas hajan ina lunga tradiziun en la littera-
tura. «Mintgatant han ins il basegn dad es-
ser in auter», manegia Camartin. El fa at-
tent che auturs che scrivan sut in pseudo-
nim scuvieran cun il temp magari sez il
misteri. Uschia haja Peter Bieri, professer
da filosofia a Berlina, scrit blers onns cri-
mis sut il num Pascal Mercier. La finala ha-
ja el sez laschà vegnir ora, ch’el saja l’autur.

È quai insumma lubì?
Victor Durschei da Mustér ha pliras giadas
empruvà da chattar ora tgi che dovra il
num da sia famiglia sco pseudonim. «Jau

n’hai obtegnì naginas respostas», di Dur-
schei. El è trumpà ch’insatgi dovra sia
schlatta senza dumandar. 

Durschei dubita ch’i saja lubì da duvrar
in num senza dumandar la famiglia pertu-
tgada. Ma malgrà che Durschei n’è betg in-
chantà ch’in scritpur sa survescha da ses
num conceda el: «Jau fiss losch, sch’jau
avess scrit tants cudeschs.” 

Era Martin Cabalzar, il president da la
Romania, ha gia dudì da Jon Durschei. Ma
era per el è il «pur sursilvan» in lign. «Jau
na sai effectivamain betg tgi ch’igl è», di el
a l’anr.

Arnold Spescha è in grond amatur da cri-
mis ed ha legì avant blers onns «Mord in
Mompé», l’emprim crimi da Jon Durschei.
Durant leger il cudesch haja el gì l’impres-
siun che l’autur na saja betg in Sursilvan, e
forsa gnanca in Svizzer, di Spescha. Tutti-
na saja crudà si che quest Jon Durschei en-
conuschevia bain il conturn da Mustér.
Perquai pensa Spescha che l’autur pudess
forsa esser in anteriur scolar da la scola
claustrala.

Il vair pader Ambros
Pader Ambrosius n’è betg sulet ina figura
litterara. Igl è era in carstgaun da carn ed
ossa. En la vita reala sa numna pader Am-
brosius dentant Ambros Widmer. El è enco-
nuschent en la Cadi, discurra bleras lin-
guas ed è in tip communicativ. L’anr ha vu-
lì savair dal vair pader benedictin, sch’el
sminia tgi che sa zuppa davos il pseudonim.

Sco emprim punctuescha pader Am-
bros Widmer: «Jau na scriv betg quests cri-
mis. Jau hai dudì ch’i saja in autur tudestg
u austriac.» Widmer n’è betg permalà
ch’insatgi dovra el sco detectiv en istorgias
criminalas. Jon Durschei n’ha numnada-
main betg sulet empristà il num dal pader
benedictin, mabain «engulà» gist l’entira
caractera e biografia dal vair pader. Il pa-
der-detectiv posseda blers tratgs dad Am-
bros Widmer. »Cun bleras chaussas pos jau
m’identifitgar», di pader Ambros. «In pau
saja dentan era inventà.» Il crimi «Mord
am Walensee» haja passaschas che na pla-
schian betg ad el. En quel crimi inscuntra
Ambrosius ina amia per la quala el resenta
mintgatant in pau dapli che sulet amur
platonica. Ma pervi da quai na sa gritten-
ta pader Ambros betg. I sa tractia d’in ro-
man en il qual l’autur haja la libertad da
scriver tge ch’el veglia.

In misterius barbus
En l’emprim crimi «Mord in Mompé»
(1987) descriva Durschei l’ustaria Casa
Cumin a Mustèr. Nundumbraivels schur-
nalists han gia dumandà Luzia Loretz, l’an-
teriura ustiera, sch’ella enconuschia Jon
Durschei. «Sch’jau savess, schess jau gu-
gent tgi ch’igl è», è la resposta. 

L’ustiera sa regorda dentant d’in hosp
misterius che ha visità sia ustaria avant pli
che ventg onns. «El era mez-grond, bain-
purziunà, aveva ina barbuna e chavels
lungs sco quels da la bibla.» L’emprim ha-
ja ella gì in zitg starment, ma lura haja el-
la vesì ses bels egls. Vid ils egls haja ella adi-
na sentì, sch’i sa tractia da canaglia u da
glieud en urden. 

Il hosp sesiva l’emprim tut sulet. Lura
haja el cumenzà a far dumondas e vulì
savair, sch’el dastgia scriver si las respostas.
Tranter auter haja il misterius barbus du-
mandà dal tut sur da pader Ambros.

D’in auter hosp è l’ustiera vegnida sis-
sura pli tard ch’il misterius barbus fetschia
vacanzas a Mompé, gist en quella chasa
ch’è vegnida descritta pli tard sco lieu da
crimi en «Mord in Mompé».

Ils fastizs dal misterius barbus sa per-
den dentant a Mompé. La glieud che
possedia la chasa descritta, na sappia era
betg dapli davart il hosp d’avant ventg
onns, di l’ustiera che ha era retschertgà
in zitg.

Per finir manegia Loretz: Ins stoppia
dumandar pader Ambros Widmer. Ella
enconuschia bain avunda il pader ed ella
dubita: «Jau crai ch’el sappia tgi ch’igl è. Ma
el na di betg.»

Jon Durschei 
ha gia publitgà 
numerusas ovras.

Tgi che ha gugent crimis cun bler
saun ed action, a lez n’èsi betg da cus-
segliar da leger Jon Durschei. Ses cri-
mis èn plitost contemplativs. L’autur
descriva gugent da manidel sias per-
sunas e las cuntradas. Il lectur sto
mintgatant avair in pau pazienza fin
ch’il pader-detectiv Ambrosius sa
commodescha e schlia il cas criminal.
Tar ils cas sa tracti per il solit d’in as-
sassinat che capita casualmain gist en
in lieu nua che Ambrosius fa vacan-
zas. 

Tgi che ha gugent crimis pauc san-
guinus cun analisas profundas da las

persunalitads descrittas, lez è bain sur-
vì cun ils cudeschs da Jon Durschei.

«Mord in Mompé» è l’emprim cri-
mi da Durschei. Questa istorgia ha
l’autur scrit en collavuraziun cun l’au-
tura Irmgard Hierdeis. Tar quest num
sa tracti era d’in pseudonim.

Per ils auters cudeschs segna sulet
Jon Durschei. Ils titels: «Mord in
Stein am Rhein», «Mord im Zürcher
Oberland», «Mord in Luzern», «Mord
am Walensee», «War’s Mord auf der
Meldegg?», «Mord über Waldstatt» e
«Schattenberge». Tut ils cudeschs èn
cumparids en la chasa editura Orte.

«Mord in Mompé» ed auters crimis
Auturs laschan gugent enavos fastizs da
l’atgna persunalitad en la persuna prin-
cipala da lur cudeschs. Sche questa te-
sa constat, stuess ins chattar en il pa-
der-detectiv Ambrosius intgins tratgs
da Jon Durschei. L’autur descriva il pa-
der sco tip introvertì plain dubis e scru-
pels. Ambrosius è in carstgaun che ama
la natira. Da l’autra vart sesa el gugent
en ustarias. El sa dat pli gugent giu cun
«paupers diavels» che stattan a l’ur da
la societad che cun la signuria.

Durschei descriva bain ils senti-
ments da ses pader Ambrosius sco spi-
ritual. Ins ha il sentiment ch’in
uschènumnà «insider» raquintia. Las
descripziuns detagliadas da l’intern
d’in spiritual laschan dubitar ch’in
pur stettia davos il pseudonim. 

Durschei sa survescha da dus dal tut-
tafatg differents stils da scriver. Sch’el
raquinta ord l’optica dal pader Ambro-
sius èsi plitost in stil elevà e levet anti-
quada che va bain a prà cun il pader be-
nedictin. Sche Durschei descriva den-
tant ils patratgs dals assassins u malfa-
tschents, dovra el in lungatg ordinari
che gioga a moda ruffinada cun furmas
dialectalas. Questas passaschas èn scrit-
tas a moda bler pli cumprimida ch’ins
vegn bunamain ord flad cun leger. 

Omadus stils da scriver, e cunzunt
la profunda enconuschientscha da
differents dialects, mettan plitost en
dumonda la pretaisa da la chasa edi-
tura Orte ch’in pur da muntogna ru-
mantsch sa chattia davos il pseudo-
nim Jon Durschei. 

Fastizs da l’autur?

